
வெள்ளலூரில் முன்மொழியப்பட்டுள்ள 1,200 டன் குப்பை 
எரிவுலைத் திட்டத்தை (Waste-to-Energy)  கைவிட்டு, 

கழிவில்லா கோயம்புத்தூருக்கான (Zero Waste Coimbatore) 
திட்டத்தை நடைமுறைப்படுத்துங்கள். 

வெள்ளலூரில் அமைக்கத் திட்டமிடப்பட்டுள்ள 
நாளொன்றுக்கு 1,200 டன் திறன் கொண்ட கழிவிலிருந்து 
ஆற்றல் உற்பத்தி செய்யும் குப்பை எரிவுலைத் திட்டத்திற்கு 
அக்கறையும் பொறுப்புமுள்ளக் குடிமைச் சமூக 
அமைப்புகளின் சார்பில் எங்களின் கடுமையான எதிர்ப்பைத் 
தெரிவிக்கிறோம். 

இந்தத் திட்டம், இந்தியாவிலும் உலகின் பல நாடுகளிலும் 
தோல்வியடைந்த, காலாவதியான மற்றும் அதிக 
மாசுபாட்டை ஏற்படுத்தும் குப்பை மேலாண்மை முறைக்குள் 
கோயம்புத்தூர் மாநகரைச் சிக்கவைக்கும் ஆபத்தைக் 
கொண்டிருக்கிறது. அதோடு, இது இயற்கை வளங்களைப் 
பாதுகாக்கும், அதிக வேலைவாய்ப்புகளை உருவாக்கும், 
நகரின் காற்று மாசுபாட்டைக் குறைக்கும் நீடித்த நலனுக்கான 
“கழிவில்லாமை” (zero waste) உள்ளிட்ட முன்னெடுப்புகளை 
அழிக்கிறது. 

மேலும், இத்திட்டம் வகைபிரிக்கப்படாத நகராட்சி திடக் 
கழிவுகளை (Municipal Solid Waste) எரிக்கவுள்ளது. இத்தகைய 
கழிவுகளில் பிளாஸ்டிக், துணி, உணவுக் கழிவுகள், 
கண்ணாடி, உலோகங்கள், மின்னணுக் கழிவுகள், சுகாதாரக் 
கழிவுகள் (Sanitary wastages) மற்றும் மக்காத பொருட்கள் 
உள்ளிட்ட பலவகையான பொருட்கள் கலந்திருக்கின்றன.  

இந்தியாவில் சுற்றுச்சூழல் சிக்கல்களுக்குத் தீர்வு காணும் 
முக்கிய அரசுத் தொழில்நுட்ப நிறுவனமான CSIR NEERI 
(Council of Scientific and Industrial Research – National Environmental 
Engineering Research Institute) அமைப்பானது, குப்பை 
எரிவுலைகள், அதிக ஈரப்பதமும் குறைந்த எரிசக்தித் திறனும் 
கொண்ட திடக் கழிவுகளை பெரிய அளவில் எரிக்க ஏற்றவை 
அல்ல என்று எச்சரித்துள்ளது. 

தேசிய பசுமைத் தீர்ப்பாயத்திற்கு அளித்த அறிக்கையில், 
“வகைபிரிக்கப்படாத திடக் கழிவுகளை எரிப்பதன்மூலம், 
கழிவிலிருந்து ஆற்றல் உற்பத்தி செய்யும் திட்டங்களை 
ஊக்குவிப்பது, இப்போதைய நடைமுறையில் அமலில் உள்ள 
திடக்கழிவு மேலாண்மை விதிகளின்படி 



கட்டாயமாக்கப்பட்டுள்ள கழிவுப் பிரிப்பின் நோக்கத்தையே 
வணீாக்குகிறது. மேலும், நகராட்சித் திடக்கழிவுகளைப் 
பெருமளவில் எரிப்பதால், கழிவுகளை மறுசுழற்சி செய்து 
மீண்டும் பயனுள்ள பொருட்களாக மாற்றும் சுழற்சி 
பொருளாதாரத்திற்கான (circular economy) வாய்ப்பும் 
அழிக்கப்படுகிறது. 

கோயம்புத்தூருக்கு எச்சரிக்கை தரும் டெல்லியின் அனுபவம் 

இப்போது டெல்லியில் நான்கு கழிவிலிருந்து ஆற்றல் 
உற்பத்தி செய்யும் குப்பை எரிவுலைகள் செயல்பட்டு 
வருகின்றன. அவை மொத்தமாக நாளொன்றுக்கு ஏறத்தாழ 
7,250 டன் குப்பைகளை எரிக்கின்றன. இந்தக் குப்பைகளில் 
ஏறத்தாழ 30 விழுக்காடு, மிக ஆபத்தான அடிச்சாம்பல் (Bottom 
ash) மற்றும் பறக்கும் சாம்பலாக (fly ash) மாறுகிறது. இந்தச் 
சாம்பல்கள் டெல்லியில் உள்ள மூன்று குப்பை கிடங்குகளில் 
கொட்டப்படுகின்றன. இதனால் மண், காற்று மற்றும் 
நிலத்தடி நீர் கடுமையாக மாசுபடுகிறது. 

நியூயார்க் டைம்ஸ் ஊடகம் ஐந்து ஆண்டுகள் நீடித்த 
ஆய்வொன்றை டெல்லியின் ஒக்லா எரிப்பு நிலையத்தை 
மையமாகக் கொண்டு நடத்தியது. ஏறத்தாழ 150 காற்று 
மற்றும் மண் மாதிரிகள் சேகரிக்கப்பட்டு, ஐஐடி டெல்லி 
மற்றும் ஜான்ஸ் ஹாப்கின்ஸ் பல்கலைக்கழக 
விஞ்ஞானிகளால் ஆய்வு செய்யப்பட்டன. இந்த ஆய்வு, அந்த 
குப்பை எரிவுலை ஏறத்தாழ 10 லட்சம் மக்களின் 
உடல்நலத்தில் ஏற்படுத்திய பாதிப்புகளை வெளிப்படுத்தியது. 

இத்தகைய குப்பை எரிவுலைகள் டெல்லியின் மோசமான 
காற்று மாசுபாட்டிற்கு குறிப்பிடத்தக்க அளவில் 
பங்களித்துள்ளன. இதன் காரணமாக டெல்லி மாசுக் 
கட்டுப்பாட்டு வாரியம் ஒவ்வொரு நிலையத்திற்கும் ரூ.5 
லட்சம் அபராதம் விதித்தது. 

மேலும், 2017ஆம் ஆண்டு தேசிய பசுமைத் தீர்ப்பாயம், 
அனுமதிக்கப்பட்ட அளவைவிட ஒன்பது மடங்கு அதிகமாக 
டையாக்சின் (dioxins) மற்றும் ஃபியூரான் (furans) நச்சுப் 
பொருட்களை வெளியிட்டதற்காக ஒக்லா நிலையத்திற்கு 
ரூ.25 லட்சம் அபராதம் விதித்தது. 

திறந்தவெளியில் குப்பையை எரிப்பதாக இருந்தாலும், 
குப்பை எரிவுலைகளில் எரிப்பதாக இருந்தாலும், இரண்டுமே 
டெல்லியின் காற்றுத் தரத்திற்கு பருவகால வைக்கோல் 



எரிப்பைவிட அதிக பாதிப்பை ஏற்படுத்துகின்றன. இதன் 
விளைவாக, டெல்லி மக்கள் உலகிலேயே மிக மோசமான 
காற்றை சுவாசித்து வருகின்றனர். காற்று மாசுபாட்டின் 
காரணமாக அவர்களின் ஆயுட்காலம் சராசரியாக 12 
ஆண்டுகள் வரை குறைகிறது. 

தமிழ்நாட்டின் சொந்த அனுபவம் 

சென்னையில் முன்னெடுக்கப்பட்ட கழிவு எரிப்புத் திட்டங்கள் 
பல கடுமையான செயல்பாட்டு மற்றும் சுற்றுச்சூழல் 
சிக்கல்களை எதிர்கொண்டுள்ளன. மணலியில் செயல்பட்ட 10 
டன் திறன் கொண்ட குப்பை எரிவுலை, 2020 மார்ச் மாதம் 
முதல் அனுமதியின்றி இயங்கி வந்ததாக தமிழ்நாடு மாசுக் 
கட்டுப்பாட்டு வாரியம் கண்டறிந்தது. மேலும், அதன் மாசுக் 
கட்டுப்பாட்டு அமைப்புகள் சேதமடைந்திருந்ததோடு பல 
விதிமுறை மீறல்களும் நடைபெற்றிருந்தன. 

இது குறித்து தேசிய பசுமைத் தீர்ப்பாயம் தானாகவே 
முன்வந்து வழக்கை எடுத்துக்கொண்டது. அப்போது, 
சென்னை மாநகராட்சி நச்சுச் சாம்பலை திறந்த வெளியில் 
கொட்டியதாகவும், புகை சுத்திகரிப்பு அமைப்புகள் மற்றும் 
கழிவுநீர் கட்டுப்பாட்டு வசதிகள் செயலிழந்திருந்ததாகவும் 
தமிழ்நாடு மாசுக் கட்டுப்பாட்டு வாரியம் தெரிவித்தது. 

அந்தச் சாம்பலில் காட்மியம் (cadmium), குரோமியம் 
(chromium), ஈயம் (lead) மற்றும் செம்பு (copper) போன்ற நச்சு 
உலோகங்கள் அனுமதிக்கப்பட்ட அளவைவிட 365 மடங்கு 
வரையில் அதிகமாக இருந்ததும் கண்டறியப்பட்டது. இதன் 
பின்னர், அந்த நிலையம் 2025 டிசம்பரில் நிரந்தரமாக 
மூடப்பட்டது. கொடுங்கையூரில் செயல்பட்ட நாளொன்றுக்கு 
50 டன் திறன் கொண்ட மற்றொரு எரிப்பு நிலையமும் 
சுற்றுச்சூழல் விதிமுறைகளை மீறியதாலும் மக்களின் 
உடல்நலத்திற்கு பாதிப்பை ஏற்படுத்தியதாலும் மூடப்பட்டது. 

இத்தகைய குப்பை எரிவுலைகளை அரசு தயாரித்துள்ள 
சென்னை காலநிலைச் செயல்திட்ட அறிக்கையில்கூட 
(CCAP), காலநிலை பாதிப்புகள் காரணமாக அமைக்க 
வேண்டாம் என்று பரிந்துரைக்கப்பட்டுள்ளது. ஏனெனில், ஒரு 
டன் குப்பையை எரிக்கும்போது ஏறத்தாழ 1,700 கிலோ 
கார்பன்-டை-ஆக்சைடு (Carbon-di-oxide) வாயு 
வெளியேறுகிறது. 



கோயம்புத்தூரில் முன்மொழியப்பட்டுள்ள கழிவிலிருந்து 
ஆற்றல் உற்பத்தி செய்யும் நிலையம், நாள்தோறும் ஏறத்தாழ 
5 லட்சம் கார்கள் வெளியிடும் அளவுக்கு சமமான 
கார்பன்-டை-ஆக்சைடு (CO₂) உமிழ்வை ஏற்படுத்தக்கூடும். 
இந்நிலையிலும், இந்த அனுபவங்களில் இருந்து பாடம் 
கற்றுக்கொள்ளாமல், கோயம்புத்தூர் மாநகராட்சி 
வெள்ளலூரில் நாளொன்றுக்கு 1,200 டன் குப்பைகளை 
எரிக்கும் திட்டத்தை முன்னெடுத்து வருகிறது. இதில் 
ஏறத்தாழ 500 டன் கழிவுகள் திருப்பூர் உள்ளிட்ட அண்டை 
மாவட்டங்களிலிருந்து கொண்டு வரப்படவுள்ளன. ஒரு 
பகுதியின் குப்பையை இன்னொரு பகுதியில் எரிக்கும் எந்த 
முயற்சி சமூக நீதிக்கும் முரணானது. 

இது, கழிவுகளை உருவாகும் இடத்திலேயே பிரித்து, உள்ளூர் 
அளவிலேயே செயலாக்க வேண்டும் என்று வலியுறுத்தும் 
புதிய திடக் கழிவு மேலாண்மை விதிகள் 2026 இன் 
அடிப்படைக் கொள்கைகளுக்கு முரணானதாகும். 

தேசிய பசுமைத் தீர்ப்பாயத்தின் உத்தரவுகளை மீறும் 
வெள்ளலூர் குப்பை எரிவுலைத் திட்டம் 

தற்போது முன்மொழியப்பட்டுள்ள வெள்ளலூர் குப்பை 
எரிவுலைத் திட்டம் அமையவுள்ள இடம் ஏற்கனவே நிலத்தடி 
நீர் மற்றும் காற்று மாசுபாட்டால் கடுமையாகப் பாதிக்கப்பட்ட 
பகுதியாகும். எடுத்துக்காட்டாக, அப்பகுதியின் நிலத்தடி நீரில் 
கரைந்துள்ள மொத்த திடப்பொருட்களின் (TDS) அளவு 19,000 
மி.கி./லிட்டராகப் பதிவாகியுள்ளது. இது மிகக் கடுமையான 
நீர் மாசுபாட்டைக் காட்டுகிறது. அதேபோல, காற்றிலுள்ள 
நுண்துகள்களின் அளவும் பாதுகாப்பான வரம்பை 
மீறியிருந்தது. 

இதையொட்டி, திரு. கே.எஸ். மோகன் தாக்கல் செய்த 
முதன்மை மனு எண் 264/2013-இல், தேசிய பசுமைத் 
தீர்ப்பாயத்தின் (NGT) முதன்மை அமர்வு, 2018 அக்டோபர் 3 
ஆம் தேதி வழங்கிய தீர்ப்பில், வெள்ளலூர் குப்பைக் கிடங்கை 
பயோமைனிங் முறையில் அறிவியல் அடிப்படையில் 
சீரமைத்து, பல ஆண்டுகளாகக் குவிந்துள்ள பழைய 
குப்பைகளை முழுமையாக அகற்றி, அந்த நிலத்தை மீண்டும் 
பொதுமக்கள் பயன்பாட்டுக்குக் கொண்டுவர வேண்டும் என்று 
உத்தரவிட்டது. 



இந்த உத்தரவுகளை முழுமையாக அமல்படுத்தக் கோரி 
தாக்கல் செய்யப்பட்ட முதன்மை மனு எண் 127/2022 
தற்போது தேசிய பசுமைத் தீர்ப்பாயத்தின் தென்மண்டல 
அமர்வில் விசாரணையில் உள்ளது. இந்த வழக்கில், 2022 
ஜூலை மாதம் தேசிய பசுமைத் தீர்ப்பாயம் கோயம்புத்தூர் 
மாநகராட்சிக்கு, 100 விழுக்காடு மூலத்திலேயே கழிவுகளைப் 
பிரித்துச் சேகரிப்பதையும், சுமார் 70 நுண்ணுரமாக்கல் 
மையங்கள் (Micro Composting Centres), 5 உயிரிவாயு 
நிலையங்கள் (Biogas Plants), மற்றும் பொருள் மீட்பு 
மையங்கள் (Material Recovery Facilities) போன்ற 'கழிவில்லா' 
(Zero Waste) திட்டங்களை முழுமையாக 
நடைமுறைப்படுத்துவதையும் உத்தரவிட்டது. மேலும், 
ஒவ்வொரு மண்டலத்திலும் உருவாகும் கழிவுகளை அதே 
மண்டலத்திற்குள் அறிவியல் அடிப்படையில் செயலாக்க 
வேண்டும் என்றும், மையப்படுத்தப்பட்ட குப்பைக் 
கிடங்குகளைச் சார்ந்திருக்கும் நடைமுறையை கைவிட 
வேண்டும் என்றும் தீர்ப்பாயம் வலியுறுத்தியுள்ளது. 

இத்தகைய தெளிவான நீதிமன்ற உத்தரவுகளும், 2026 
திடக்கழிவு மேலாண்மை விதிகளும் நடைமுறையில் 
இருக்கும் நிலையில், கோயம்புத்தூர் மாநகராட்சி 
வகைபிரிக்கப்படாத கலப்புக் கழிவுகளை குப்பை 
எரிவுலையில் எரிக்க முனைவது சட்டத்தின் அடிப்படைக் 
கொள்கைகளுக்கும் தேசிய பசுமைத் தீர்ப்பாயத்தின் கட்டாய 
உத்தரவுகளுக்கும் நேரடியான முரணாகும். மேலும், திருப்பூர் 
உள்ளிட்ட அண்டை மாவட்டங்களிலிருந்து நாளொன்றுக்கு 
சுமார் 500 டன் கழிவுகளை வெள்ளலூருக்குக் கொண்டு வந்து 
எரிக்கத் திட்டமிடுவது, சுற்றுச்சூழல் நீதி (Environmental Justice) 
என்ற அடிப்படைக் கொள்கைக்கும் எதிரானதாகும். 

பூவுலகின் நண்பர்கள் அமைப்பைச் சேர்ந்த ஜியோ டாமின் 
அவர்கள் கூறுகையில்: “சென்னை குப்பை எரிப்பு 
திட்டங்களால் கடுமையான பாதிப்புகளை அனுபவித்துள்ளது. 
சுற்றுச்சூழல், உடல்நலம் மற்றும் காலநிலை பாதிப்புகள் 
காரணமாக நகரத்தில் இயங்கிய அனைத்து எரிப்பு 
நிலையங்களும் மூடப்பட்டுவிட்டன. அப்படியிருக்க, ஏன் 
இந்தத் தோல்வியடைந்த தொழில்நுட்பத்தை கோயம்புத்தூர் 
பின்பற்ற வேண்டும்?” என்று கேள்வி எழுப்பினார். 

சென்னையைச் சேர்ந்த சுற்றுச்சூழல் வழக்கறிஞர் மதுவந்தி 
ராஜ்குமார் “உலகம் முழுவதும் கழிவு எரிப்பு நிலையங்கள் 



மூடப்பட்டு வருகின்றன. எடுத்துக்காட்டாக, அமெரிக்காவில் 
மட்டும் 2000 முதல் 2025 வரை 54 எரிப்பு நிலையங்கள் 
மூடப்பட்டுள்ளன. புதிய எரிப்பு நிலையங்கள் 1995 ஆம் 
ஆண்டிற்குப் பிறகு எதுவும் அங்கு கட்டப்படவில்லை. இந்த 
நச்சுத்தன்மை கொண்ட காலாவதியான தொழில்நுட்பத்தின் 
வலையில் கோயம்புத்தூர் சிக்கக்கூடாது” என்று 
எச்சரித்துள்ளார். 

எனவே, தமிழ்நாடு அரசு, தமிழ்நாடு தொழில் மேம்பாட்டு 
வாரியம் மற்றும் கோயம்புத்தூர் மாநகராட்சியிடம் நாங்கள் 
வலியுறுத்தும் கோரிக்கைகள்: 

1.​வெள்ளலூரில் முன்மொழியப்பட்டுள்ள நாளொன்றுக்கு 
1,200 டன் திறன் கொண்ட குப்பை எரிப்பு நிலையத் 
திட்டத்தை உடனடியாக கைவிட வேண்டும்.  

2.​திட்டத்தின் சாத்தியக்கூறு ஆய்வுகள், கழிவுகளின் 
தன்மை குறித்த ஆய்வு அறிக்கைகள், நிதி மாதிரிகள், 
ஒப்பந்த ஆவணங்கள் மற்றும் சுற்றுச்சூழல் மதிப்படீ்டு 
அறிக்கைகள் அனைத்தையும் பொதுமக்கள் 
பார்வைக்காக வெளியிட வேண்டும். 

3.​முன்மொழியப்பட்ட குப்பை எரிவுலையையும், 
பரவலான கழிவில்லாமைக்கான மாற்று 
முறைகளையும் சுற்றுச்சூழல், பொருளாதாரம் மற்றும் 
பொதுச் சுகாதாரக் கோணங்களில் ஒப்பிட்டு 
ஆய்வுசெய்ய ஒரு சார்பற்ற  மதிப்படீ்டை மேற்கொள்ள 
வேண்டும். 

4.​கழிவுகளை உருவாகும் இடத்திலேயே பிரித்துச் 
சேகரித்தல், உயிரிவாயு உற்பத்தி நிலையங்கள் 
(biomethanation), உரமாக்கல், மறுசுழற்சி வசதிகள் மற்றும் 
பயன்பாட்டுக்குரிய பொருட்களை மீட்டெடுக்கும் 
மையங்கள் ஆகியவற்றில் முதலீட்டை அதிகரிக்க 
வேண்டும். 

5.​கழிவு சேகரிப்பாளர்கள் மற்றும் மறுசுழற்சி 
தொழிலாளர்களை அதிகாரப்பூர்வமாக நகராட்சி கழிவு 
மேலாண்மை அமைப்பில் இணைக்க வேண்டும். 

6.​கழிவுக் குறைப்பு, மீள்பயன்பாடு, பழுதுபார்த்து மீண்டும் 
பயன்படுத்துதல், மீள்நிரப்புதல், மறுசுழற்சி, உரமிடுதல் 
மற்றும் உற்பத்தியாளர்களின் விரிவுபடுத்தப்பட்ட 
பொறுப்பு ஆகியவற்றை மையமாகக் கொண்ட மாவட்ட 



அளவிலான கழிவில்லாமைக்கான (zero waste) 
திட்டத்தை உருவாக்க வேண்டும். 


